
MINUTI

Il-Minuti tal-Laqgħa Nru 7 li saret fis-17 ta’ Settembru 2018 ġew konfermati. 

IT-TLUQ TAR-RENJU UNIT MILL-UNJONI EWROPEA

IĊ-CHAIRPERSON (Onor. Edward Zammit Lewis): Tajjeb ngħidu li dan il-Kumitat ilu beħsiebu jagħmel laqgħa ta’ din ix-xorta, u t-timing tagħha kien kruċjali minħabba s-sitwazzjoni li qed tiżviluppa u li sa dan l-istadju hija waħda pjuttost volatili, fis-sens li jkun hemm żviluppi li jbiddlu l-affarijiet, però dan il-Kumitat laqa’ t-talba li għamlet il-Ministru Helena Dalli u b’hekk ġiet iffissata d-data tal-lum biex fiha ssir din il-laqgħa. 

Tajjeb ngħidu wkoll li wieħed ma jistax iħares lejn l-effett ta’ dan kollu biss mill-ottika Ewropea jew mill-ottika tar-relazzjonijiet li Malta għandha ma’ pajjiżi oħra, kemm relazzjonijiet bilaterali kif ukoll bħala stat membru tal-Unjoni Ewropea (UE), imma wkoll mill-ottika taċ-ċittadini Maltin li qegħdin f’Malta u ta’ dawk li qegħdin fir-Renju Unit u anke taċ-ċittadini fir-Renju Unit li għandhom relazzjoni ma’ Malta. Għalhekk ir-rilevanza mhijiex biss fuq livell ta’ politika Ewropea imma hija wkoll fuq livell ta’ ċittadini u fuq il-kambjament li se jkun hemm minħabba dak li qed jiġri.

Jidher li matul din il-laqgħa l-ewwel se ssir preżentazzjoni fil-qosor dwar l-aħħar żviluppi, imbagħad il-Ministru Helena Dalli tara jekk tridx iżżid xi ħaġa min-naħa tagħha u mbagħad ovvjament niftaħ il-floor għall-Membri ta’ din il-laqgħa biex ikunu jistgħu jagħmlu l-mistoqsijiet u l-interventi tagħhom.

Il-Ministru Helena Dalli. 

ONOR. HELENA DALLI (Ministru għall-Affarijiet Ewropej u l-Ugwaljanza): Sur President, peress li l-Prim Ministru għamel stqarrija fil-Parlament dwar din l-issue u saru wkoll xi mistoqsijiet, l-Onor. David Stellini qalli li forsi mhuwiex il-lok li nerġgħu nirripetu dak li ntqal hemmhekk, u allura jiena se nagħmel xi ftit punti fuq kif qed nippreparaw għat-tluq tar-Renju Unit mill-UE u mbagħad is-Sur Glenn Micallef ikun jista’ jagħmel il-preżentazzjoni tiegħu. 
L-ewwel xenarju huwa li ovvjament ikollna tluq ordnat sakemm fid-29 ta’ Marzu r-Renju Unit isir pajjiż terz, u mbagħad minn hemm jibda l-perjodu ta’ tranżizzjoni li tkellimt fuqu aktar kmieni fil-Kamra tad-Deputati u li għandu jtul sal-aħħar ta’ Diċembru, 2020. Ta’ min jgħid li matul dak il-perjodu r-Renju Unit ma jkunx jista’ jibqa’ jipparteċipa fl-istituzzjonijiet tal-UE u jinbdew in-negozjati dwar ir-relazzjonijiet tal-ġejjieni. 

It-tieni xenarju hu li fid-29 ta’ Marzu li ġej ir-Renju Unit isir pajjiż terz bla arranġament ta’ tluq. Minn dakinhar il-liġijiet u r-regolamenti tal-UE mhux se jibqgħu japplikaw aktar u ċ-ċittadini mhux se jibqgħu jiġu protetti. Fil-fruntieri se jibdew japplikaw it-tariffi u se nerġgħu mmorru lura għar-regoli kummerċjali tal-World Trade Organisation (WTO).

Sur President, qabel ma nkompli nitkellem dwar il-pjani li qed jitħejjew ikun tajjeb li niddistingwu bejn il-ħidma msejħa “preparedness” u l-pjani ta’ kontinġenza. Meta qed ngħidu “preparedness” qegħdin nirriferu għax-xogħol li jrid isir, irrilevanti minn jekk ikollniex tluq ordnat jew le, filwaqt li l-pjani ta’ kontinġenza qed isiru f’każ li jkollna tluq mhux ordnat, jiġifieri dak li ngħidulu “no deal”.

Fuq livell Ewropew il-ħidma li qed tagħmel l-UE fuq proposti ta’ preparedness tinkludi emendi leġiżlattivi lill-Acquis tal-UE, liema emendi huma meħtieġa minħabba t-tluq tar-Renju Unit mill-UE. L-UE qed tagħmel ukoll ħidma għar-rilokazzjoni tal-aġenziji tal-UE mir-Renju Unit, qed tagħmel kampanji ta’ għarfien u tixrid ta’ materjal informattiv dwar l-impatt li se tħalli Brexit fid-diversi xenarji tagħha u qed torganizza laqgħat bejn l-esperti tas-27 pajjiż dwar il-ħidma settorjali li hemm bżonn issir għall-Brexit. 

Għal dawk li huma miżuri ta’ kontinġenza s’issa l-Kummissjoni Ewropea kienet kawta ħafna dwar xi tgħid, u dan għal raġunijiet ovvji, partikolarment minħabba li ma tridx twassal il-messaġġ li n-negozjati fallew. Fil-fatt qed isir xogħol kbir, imma għal dawn ir-raġunijiet mhijiex qed tingħata ħafna pubbliċità dwar dan ix-xogħol għax inkella wieħed jista’ jieħu l-impressjoni li m’aħniex se jkollna deal, però min-naħa l-oħra l-UE ma tistax ma tagħtix kas din l-eventwalità għax inkella m’aħniex se nkunu lesti għaliha. Din hija s-sitwazzjoni preżenti. Fil-fatt l-Istati Membri ftit ingħataw informazzjoni dwar id-dettalji tal-pjani ta’ kontinġenza. Li nafu aħna hu li dawn il-pjani huma miżuri temporanji li jidħlu fis-seħħ sakemm ikun hemm xi ħaġa permanenti. 

Ta’ min jgħid ukoll li dawn il-pjani mhux se jkunu l-istess jew se jagħtu l-istess riżultat tal-arranġament għal tluq ordnat jew status quo, u dawn il-miżuri mhux bilfors se jkunu jinvolvu azzjoni leġiżlattiva. L-oqsma li l-Kummissjoni Ewropea qed tagħti prijorità f’din il-ħidma huma ċ-ċittadini u d-drittijiet tagħhom. Fil-fatt anke meta konna qegħdin ninnegozjaw, l-ewwel ma nnegozjajna kien fuq id-drittijiet taċ-ċittadini għax fl-aħħar mill-aħħar l-aktar ħaġa importanti għalina huma n-nies u kif il-kwalità tal-ħajja tagħhom se tinbidlilhom għall-aħjar jew għall-agħar. Naturalment aħna rridu naraw li ċ-ċittadini jibqgħu jgawdu mill-istess livell ta’ ħajja li għandhom illum.

Imbagħad innegozjajna wkoll fuq it-trasport b’enfasi speċjali fuq l-avjazzjoni, fuq is-servizzi finanzjarji u fuq il-protezzjoni tad-data. Barra minn hekk il-Kummissjoni Ewropea qed tħeġġeġ lill-entitajiet privati u lill-gvernijiet tas-27 pajjiż biex jagħmlu l-preparamenti tagħhom għal kull eventwalità, inkluż għal no deal. S’issa, dak li nafu fuq il-kontinġenza, però x-xogħol qiegħed isir, jiġifieri aħna għandna s-serħan tal-moħħ li jekk jiskatta n-no deal, aħna diġà ppreparati għal dik it-triq.

Issa naħseb li jkun tajjeb jekk is-Sur Glenn Micallef jagħmel preżentazzjoni daqsxejn aktar fid-dettall dwar dan kollu. 

IS-SUR GLENN MICALLEF (Kap tas-Segretarjat għall-Affarijiet Ewropej fil-Ministeru għall-Affarijiet Ewropej u l-Ugwaljanza): Sur President, kif kienet qed tgħid tajjeb il-Ministru, fil-komunikat tagħha l-Kummissjoni Ewropea qed tiddistingwi dejjem bejn il-ħidma ta’ preparazzjoni u l-ħidma ta’ kontinġenza. Li nixtieq issa huwa li forsi nelabora ftit iżjed fuq il-ħidma ta’ kontinġenza, imbagħad ngħaddi biex nitkellem fuq il-preparedness work u finalment fuq x’qed nagħmlu aħna bħala Gvern f’dan ir-rigward. 

Għar-rigward tal-ħidma ta’ kontinġenza l-Kummissjoni Ewropea elenkat l-ewwel erba’ oqsma li mistennija tagħtihom prijorità fil-ħidma tagħha. Dawn huma d-drittijiet taċ-ċittadini, it-trasport u l-avjazzjoni, is-servizzi finanzjarji u l-protezzjoni tad-data. Se nibda mit-trasport peress li naf li aktar qabel saret mistoqsija dwar l-avjazzjoni, anzi qabelxejn nixtieq nieħu spunt żgħir. Ta’ min jgħid li din il-ħidma ta’ preparazzjoni mhijiex qed tiġi kkordinata min-negozjatur ewlieni Michel Barnier. Din hija ħidma separata li qed jieħu ħsiebha s-Segretarju Ġenerali tal-Kummissjoni Ewropea s-Sur Martin Selmayr u qed issir separatament min-negozjati mar-Renju Unit, jiġifieri din hija ħidma li qed nagħmlu bħala Unjoni Ewropea unilateralment. 

L-ewwel għamilt riferenza għat-trasport, u fuq il-qasam tat-trasport il-pjan hu li f’każ ta’ no deal ikollna pjan ta’ kontinġenza li jagħti l-faċilità li l-konnettività tibqa’, imma mhux bħal dik li għandna llum, jiġifieri ajruplan ikun jista’ jmur u jiġi lura, però ma jkollux id-disa’ freedoms li għandna llum fis-single European skies permezz tal-Acquis tal-UE. Madanakollu, kif għedt diġà, il-konnettività bażika se tibqa’ fis-seħħ. Imbagħad għal dak li għandu x’jaqsam ma’ ċittadini … 

IĊ-CHAIRPERSON: Jiġifieri din se tiġi regolata b’air services agreement, kif isir bilateralment? 

IS-SUR GLENN MICALLEF: Hekk hu, imma dan l-agreement mhux se jkun bħall-air services agreement li għandna bħalissa, li hu l-aktar wieħed wiesa’. Nafu li fl-air services agreement li għandna preżentement, li huwa l-aktar wieħed wiesa’, għandna t-tielet, ir-raba’ u partijiet mill-ħames freedoms tal-ajru filwaqt li f’dan il-każ se jkollna t-tielet u r-raba’, jiġifieri l-faċilità li tmur u tiġi. Ovvjament iżjed ’il quddiem il-Kummissjoni Ewropea se tkun qiegħda tippubblika aktar dettalji dwar dan. 

IĊ-CHAIRPERSON: L-Onor. David Stellini.

ONOR. DAVID STELLINI: Jiġifieri hija l-Kummissjoni Ewropea li qed tipproponi dan it-tip ta’ arranġament fil-każ ta’ no deal jew inkella huwa l-Gvern Malti?

IS-SUR GLENN MICALLEF: Dan huwa parti mill-pjan tal-Kummissjoni Ewropea f’każ li jkun hemm bżonn li jidħlu dawn il-pjani ta’ kontinġenza, però ovvjament din mhijiex xi ħaġa ta’ daqq tat-trombi minħabba l-fatt li, kif kienet qed tispjega tajjeb il-Ministru, in-negozjati għadhom għaddejjin u preferibbilment aħna nixtiequ jkollna qbil li jiggarantixxilna li jkollna perjodu tranżitorju li jħallina ninnegozjaw xi ħaġa li tkun aktar wiesa’ u li tkun aħjar għall-blokk kollu u mhux għal Malta biss. 

L-istess ħaġa għal dak li għandu x’jaqsam maċ-ċittadini; il-Kummissjoni Ewropea għandha pjani ta’ kontinġenza li għalissa ftit li xejn ġew żvelati dettalji fuqhom, jiġifieri jkollna nistennew u ġaladarba jkollna kjarezza mbagħad inkunu nistgħu nikkomunikaw aktar ’il quddiem. 

Rigward is-servizzi finanzjarji forsi s-sitwazzjoni hija xi ftit aktar differenti. Għal dawk li huma servizzi finanzjarji nafu li fl-Acquis preżenti tal-UE hemm provvedimenti li jagħtu l-possibbiltà li jkun hemm equivalent decisions, jiġifieri f’każ li jkun hemm framework regolatorju fiż-żewġ naħat li jkun ekwivalenti jkun hemm aċċess parzjali limitat għas-swieq taż-żewġ naħat. Din mhijiex l-istess ħaġa bħal meta għandek il-passporting li għandna llum fejn għandek aċċess ħieles bla ebda tip ta’ barrieri u it is a potential fallback. Madanakollu, kif qed ngħidu, s’issa dawn għadhom pjani ta’ kontinġenza. 

Sur President, kif kienet qed tispjega l-Ministru, aħna għandna bżonn nagħmlu ħidma ta’ preparedness, irrelevanti minn jekk għandniex deal jew le. Il-ħidma ta’ preparedness tinkludi ċerti emendi li rridu nagħmlu lill-Acquis tal-UE biex b’hekk inkunu ppreparati għat-tluq tar-Renju Unit mill-UE. Ħalli nagħti eżempju prattiku biex inkun nista’ ninftiehem aħjar. Pereżempju, fil-liġi tagħna għandna ċerti provvedimenti fuq il-manifattura tal-karozzi li jgħidu li biex prodott jew parti minn component ta’ karozza jkun jista’ jitħalla jiċċirkola fis-swieq tal-UE, dan irid ikun iċċertifikat minn entità tal-UE għal-lifetime kollha tiegħu. Issa f’każ li r-Renju Unit jitlaq mill-UE, awtomatikament dawk il-prodotti li bħalissa qed jiġu mmanifatturati fl-Unjoni Ewropea b’ċertifikazzjoni li toħroġ mir-Renju Unit, se jiġu illegali wkoll. Għalhekk aħna qed nagħmlu dawn it-tip ta’ emendi legali biex inkunu nistgħu nassiguraw li ma nispiċċawx f’din is-sitwazzjoni anomala billi dawk iċ-ċertifikazzjonijiet li jkunu ħarġu mir-Renju Unit ikunu jistgħu jerġgħu jiġu ttestjati minn awtorità ta’ pajjiż ieħor fl-UE u l-prodott ikun jista’ jibqa’ jiġi mmanifatturat.
 
Ta’ min jgħid li bħal din it-tip ta’ liġi li għadni kif semmejt fuq il-karozzi hemm bejn disa’ jew għaxar liġijiet. Fil-fatt għandi l-lista tal-proposti settorjali kollha. Pereżempju, hemm proposti fuq maritime inspections, jiġifieri fuq recognised organisations li jagħmlu t-testing tax-shipping vessels. Bħalissa fl-Acquis preżenti għandna provvedimenti li jgħidu li jekk inti tixtieq tirreġistra l-vapur tiegħek, trid issib recognised organisation li jkollha a sponsoring member state - jiġifieri pajjiż mit-28 pajjiż tal-Unjoni Ewropea - li jagħmillek dan it-testing kull sentejn. 

IĊ-CHAIRPERSON: U naturalment din tapplika għall-Unjoni Ewropea kollha. 

IS-SUR GLENN MICALLEF: Iva, hekk hu. Issa jekk kemm-il darba r-Renju Unit jitlaq mill-Unjoni Ewropea, iċ-ċertifikazzjonijiet li ħarġu ċerti recognised organisations li l-isponsoring member state tagħhom huwa r-Renju Unit mhumiex se jibqgħu applikabbli, u allura qed nagħmlu emendi f’dik il-liġi partikolari biex inkunu nistgħu nittrasferixxu dawk ir-recognised organisations fuq stat ieħor jew fuq pajjiż ieħor tal-UE. Kif għedt diġà, bħalissa bħal din il-liġi għandna xi disa’ jew għaxra li qed jiġu diskussi fid-diversi konfigurazzjonijiet tal-Kunsill. Fil-fatt għandi l-lista tagħhom u nistgħu ngħaddu kopja tagħhom lill-Membri għax dawn huma direttivi u regolamenti li huma publicly available. 

IĊ-CHAIRPERSON: Jidhirli li dawn xorta jiġu quddiemna.

IS-SUR GLENN MICALLEF: Iva.

IĊ-CHAIRPERSON: S’issa ġew tnejn; ġiet din u ġiet ukoll it-tieni waħda, li taffettwa lill-Irlanda fuq l-NSM Route, minħabba li l-Irlanda għandha bżonn rotta bil-baħar li ovvjament ma jistax ikun ir-Renju Unit għax naturalment jekk ir-Renju Unit joħroġ mill-UE, dak se jiġi meqjus bħala external territory. Dawn it-tnejn ġew s’issa. 

IS-SUR GLENN MICALLEF: Aħna għandna l-lista tagħhom kollha dawn, jiġifieri nistgħu nagħmluhom available għall-Kumitat. Kif kien qed jgħid tajjeb iċ-Chairperson, se nkunu qegħdin ngħaddu l-memoranda wara li jiġu approvati mill-Kabinett, jiġifieri sa din il-ġimgħa dawn se jkunu kollha mgħoddija lill-kumitat interministerjali biex jiġu hawnhekk ukoll. Issa hawnhekk ta’ min jgħid li dawn l-emendi jridu jidħlu fis-seħħ sa Marzu tas-sena d-dieħla, jiġifieri sa qabel ma r-Renju Unit jitlaq mill-Unjoni Ewropea. Fil-fatt dik hija l-ewwel parti tal-ħidma ta’ preparedness min-naħa tal-Kummissjoni Ewropea. 

It-tieni parti ta’ din il-ħidma tikkonsisti f’kampanja ta’ għarfien permezz ta’ notices li qegħdin joħorġu fuq setturi differenti. Dawn huma notices pubbliċi li hemm website partikolari apposta għalihom u miegħi għandi l-lista tagħhom ukoll. Fil-fatt hemm madwar 90 notice dwar kif Brexit se tolqot setturi differenti. Pereżempju, hawnhekk jidħlu l-copyright rules, is-suq tal-enerġija. (Interruzzjonijiet) Din hija kampanja min-naħa tal-Kummissjoni Ewropea biex f’każ ta’ no deal inkunu nafu liema hu x-xenarju regolatorju li se naqgħu taħtu. Dawn huma notices li aħna nqassmu lil diversi Ministeri tal-Gvern fejn min-naħa tagħhom il-Ministeri jgħadduhom lill-istakeholders ewlenin biex l-industrija tagħna jkollha din it-tip ta’ informazzjoni. Fil-fatt jien għandi l-kopji tagħhom kollha hawnhekk u nistgħu ngħadduhom lill-Membri wkoll. Nerġa’ ngħid li dawn huma notices li jagħtuna gwida fix-xenarji differenti fuq l-impatt li se jħalli fuqna Brexit. Kif għedt diġà, dawn qegħdin fuq website, jiġifieri they are publicly available, imma nistgħu nagħadduhomlkom elettronikament ukoll. Bażikament dan hu li kelli xi ngħid fuq il-ħidma ta’ preparedness min-naħa tal-Kummissjoni Ewropea. 

Sur President, apparti minn hekk ta’ min jgħid ukoll li qed isiru wkoll expert group meetings. Aktar kmieni l-Prim Ministru semma fil-Kamra tad-Deputati l-preparamenti li qegħdin isiru min-naħa tad-Dwana. Fil-fatt il-Kummissjoni Ewropea qed torganizza diversi laqgħat f’setturi differenti mal-esperti tas-27 pajjiż biex dawn jispjegaw x’impatt se jkollhom jekk kemm-il darba r-Renju Unit joħroġ mill-UE kif ukoll il-preparamenti li jridu jagħmlu għal kwalunkwe eventwalità. Dawn it-tip ta’ laqgħat saru wkoll fil-qasam tad-Dwana, fil-qasam tal-avjazzjoni, fil-qasam tas-sigurtà, eċċ. Ħafna drabi għal dawn il-laqgħat jattendu esperti minn ministeri differenti. Pereżempju, riċentement saret it-tielet jew ir-raba’ laqgħa fuq is-settur tad-Dwana fejn ġie diskuss l-impatt li jħalli no deal fuq is-sistemi tal-IT u fuq id-databases tagħhom. Għal dawn il-laqgħat attendew esperti min-naħa tad-Dwana li jħaddmu dawn is-sistemi biex ikunu jistgħu jagħmlu l-emendi neċessarji u b’hekk jekk kemm-il darba jkun hemm no deal dawn ikunu ppreparati. Fil-fatt saru għadd ta’ laqgħat ta’ dan it-tip, kemm fuq affarijiet importanti bħalma huma d-Dwana, il-prodotti mediċinali u l-avjazzjoni kif ukoll fuq affarijiet anqas importanti, bħal ngħidu aħna l-pestiċidi u l-bijoċidi. 

IĊ-CHAIRPERSON: Se ninterrompik ftit għax se nagħmillek mistoqsija li hi relatata ma’ dak li qed tgħid. Ġaladarba r-Renju Unit ma jitqiesx aktar skont it-trattati bħala territorju tal-Unjoni Ewropea, hemm xi żviluppi f’dik li hija customs union jew a transitory provision? Tista’ tgħidilna xi ħaġa f’dan ir-rigward? Nifhem li dan huwa suġġett delikat imma napprezza li safejn tista’, issemmi xi ħaġa f’dan ir-rigward għax jolqot lil ħafna negozjanti u nies fil-kummerċ hawn Malta wkoll. 

Is-Sur Glenn Micallef.

IS-SUR GLENN MICALLEF: Fil-fatt l-aħħar ħaġa li fadlilna biex inkunu nistgħu ngħidu li ġew żblokkati n-negozjati kollha u lħaqna qbil fuq l-arranġament tat-tluq kollu kemm hu huwa li nilħqu qbil fuq l-arranġamenti tad-Dwana. Kif kien qed jispjega tajjeb il-Prim Ministru, is-sitwazzjoni hi li r-Renju Unit qed jinsisti li jibqa’ meqjus bħala territorju wieħed fit-totalità tiegħu u ma jkunx hemm arranġament li jkun speċifikatament għall-Irlanda ta’ Fuq f’dak li għandu x’jaqsam ma’ dwana imma din tkun estiża għall-bqija tat-territorju. Għalkemm s’issa jidher li r-Renju Unit huwa lest li jaqbel li jkun hemm dak li qed insejħulu bħala “regulatory alignment” fuq l-istandards regolatorji tal-prodotti, fuq il-qasam tad-Dwana u li jkun hemm backstop, din il-kwestjoni għadha mhijiex riżolta. Fil-fatt il-kwestjoni hija aktar komplikata milli wieħed jaħseb minħabba li f’dak li għandu x’jaqsam ma’ relazzjoni futura, kulma jista’ jagħmel bħalissa n-negozjatur Barnier huwa li jkollu l-impenn politiku li jagħmel arranġament f’dak li għandu x’jaqsam mad-Dwana. At this stage ma nistgħux ninnegozjaw arranġamenti futuri għax il-bażi legali f’artiklu 50 ma tagħtiniex il-faċilità li nagħmluha imma tħallina biss ninnegozjaw is-separazzjoni tat-territorju tar-Renju Unit mill-Unjoni Ewropea.

Differenza partikolari oħra li għad fadal bejn iż-żewġ naħat hija li l-Prim Ministru May tixtieq li l-arranġamenti tad-Dwana jkunu for a definite period, jiġifieri li jkun hemm a backstop solution għall-perjodu definit mentri aħna qed naddottaw il-prinċipju “unless and until there is a better solution”, jiġifieri sakemm ma jkollniex xi ħaġa li toffrilna l-istess livell ta’ protezzjoni ma nistgħux inserrħu moħħna li ma jkunx hemm fruntiera fiżika; xi ħaġa li ż-żewġ naħat iridu jevitaw. Dawn huma l-uniċi żewġ affarijiet li għad fadal jiżblokkaw fin-negozjati. 

Sur President, issa nixtieq nagħti rendikont tal-ħidma li qed jagħmel il-Gvern f’dak li għandu x’jaqsam ma’ preparedness u kontinġenza. Fil-fatt hemm numru ta’ inizjattivi li qed jittieħdu u li qed jiġu koordinati min-naħa tagħna bl-involviment sħiħ tal-Ministeri konċernati, imma naħseb li l-aktar waħda li ħaditilna ħin u li bħalissa għadha work in progress hija li flejna l-legal order ta’ Malta biex naraw jekk hemmx bżonn isiru xi emendi legali through l-legal notices jew through l-Acts fil-legal order ta’ Malta. Qegħdin nagħmlu wkoll konsultazzjonijiet mal-Uffiċċju tal-Avukat Ġenerali f’dan ir-rigward biex naraw kif nistgħu nressqu dawn l-emendi ’l quddiem kif u f’liema stadju jkun approprjat li nagħmluhom. Għaddejja wkoll komunikazzjoni sħiħa through MEUSAC (Malta-EU Steering & Action Committee) biex nispjegaw fiex ikunu waslu n-negozjati perjodikament u nitkellmu ma’ diversi Ministeri tal-Gvern li jitolbuna informazzjoni dwar fiex ikunu waslu n-negozjati u kif inhu mistenni li dawn in-negozjati jħallu impatt fuqhom. Min-naħa tagħna, aħna niċċirkolaw lill-Ministeri tal-Gvern updates kif ukoll stakeholders notices, li kemm-il darba jiġu aġġornati min-naħa tal-Kummissjoni Ewropea, u kull darba li jiġu aġġornati aħna ninformawhom mill-ewwel.

Qed nagħmlu wkoll preparamenti ma’ dawk l-entitajiet tal-Gvern li se jintlaqtu. Il-Prim Ministru semma d-Dwana, però d-Dwana mhijiex l-unika entità li qed tipprepara r-riżorsi tagħha għal no deal. Għandek entitajiet oħra, bħal pereżempju l-Medicines Authority, li qed jagħmlu xogħol tajjeb ħafna. Min-naħa tagħha, Identity Malta qed tipprepara biex timplimenta kemm l-arranġament tat-tluq f’każ li jidħol fis-seħħ kif ukoll l-arranġamenti li jkun hemm bżonn isiru f’każ li jkun hemm no deal. Qed jitħejjew il-proċeduri biex kif qal tajjeb il-Prim Ministru aktar kmieni, nirreġistraw iċ-ċittadini kollha tar-Renju Unit li jinsabu f’Malta. Fil-fatt l-arranġament tat-tluq jinsab taħt subartiklu 17.1 u taħt subartiklu 17.4. Artiklu 17.1 jgħid li l-istati membri jistgħu jirreġistraw liċ-ċittadini kollha li għandhom fit-territorju tagħhom u joħorġulhom dokument ta’ residenza li juri li huma benefiċjarji ta’ dak il-ftehim, liema dokument juri li huma benefiċjarji b’mod indefinit tul ħajjithom kollha u anke membri tal-familja tagħhom li forsi llum il-ġurnata qegħdin jgħixu l-Awstralja jew ir-Renju Unit u għada pitgħada jkunu jridu jiġu Malta. 

Imbagħad għandek ukoll il-possibbiltà li ma tagħmilx dan id-dokument. Fil-fatt hemm ċerti pajjiżi - bħalissa qed tiġini f’moħħi r-Repubblika Ċeka - li qed jgħidu li n-numri ta’ ċittadini mir-Renju Unit f’pajjiżhom tant huma żgħar li ma jridux jirreġistrawhom u għalhekk min jipprova li qed jgħix f’dawn il-pajjiżi u huwa mir-Renju Unit se jkunu intitolati għad-drittijiet kollha. Fil-każ tagħna ċittadin mir-Renju Unit li qed jgħix hawn Malta jista’ jmur l-Identity Malta, jagħti kopja tar-residence document li għandu bħalissa, liema dokument juri li hu ċittadin tal-Unjoni Ewropea, jipprova li hu qed jgħix hawn Malta, ... (Interruzzjonijiet) Hekk hu. Pereżempju, jekk inti u l-partner tiegħek m’għadkomx flimkien, għada pitgħada jkollok partner ieħor li jkun ġej minn pajjiż terz u minn dik ir-relazzjoni jkollok l-ulied, dawn l-ulied ikollhom l-istess protezzjoni tal-original agreement. Dan kien punt li l-Ministru semmietu fil-laqgħat tal-General Affairs Council u xi ħaġa li ddaħħlet black on white fil-bilateral agreement. Ma niftakarx liema hu l-artiklu eżatt, imma se tingħata din il-protezzjoni.

IĊ-CHAIRPERSON: L-Onor. David Stellini.

ONOR. DAVID STELLINI: Sur President, għandi mistoqsija relatata li nixtieq nagħmilha ġaladarba hawn preżenti wkoll il-Ministru għall-Affarijiet Barranin u Promozzjoni tal-Kummerċ għax naf li kellu numru ta’ laqgħat fuq dan is-suġġett. Is-Sur Glenn Micallef qed jispjega xenarju ta’ qbil. F’każ li jkun hemm qbil ma jidhirx li se jkun hemm problemi, però l-Prim Ministru fil-Plenarja semma wkoll li f’każ li ma jkunx hemm qbil hemm rieda tajba miż-żewġ naħat u allura m’għandniex għalfejn nippreokkupaw ruħna. Madanakollu ltaqa’ miegħi Ingliż residenti Għawdex u dan jinsab preokkupat ħafna u jien min-naħa tiegħi ma kellix risposti x’nagħtih. Allura naħseb li llum nista’ ngħidlu li l-probabbiltà hi li mhux se jkollu problemi Ministru?

L-ISPEAKER: Il-Ministru Carmelo Abela.

ONOR. CARMELO ABELA (Ministru għall-Affarijiet Barranin u Promozzjoni tal-Kummerċ): Sur President, il-konferma għamilha l-Prim Ministru fl-istqarrija tiegħu. Il-political intent min-naħa taż-żewġ naħat hi li ma jkunx hemm diffikultajiet għaċ-ċittadini rispettivi. Meta kien hemm l-eżitu tar-referendum, jiġifieri matul il-leġiżlatura li għaddiet, il-Ministeru għall-Affarijiet Barranin u Promozzjoni tal-Kummerċ ħa l-inizjattiva li jikkomunika ma’ Ministeri differenti biex jieħu stocktake tas-sitwazzjoni. Naturalment imbagħad l-affarijiet komplew jiżviluppaw lokalment. Illum il-Prim Ministru spjega hawnhekk kif Malta, flimkien mal-pajjiżi l-oħra tal-Unjoni Ewropea, qed tagħmel l-arranġamenti u d-diskussjonijiet meħtieġa, liema arranġamenti u diskussjonijiet qed jitmexxew mill-Ministeru għall-Affarijiet Ewropej u l-Ugwaljanza. Għalhekk jien ma nħossx li għandi għalfejn nidħol f’dak kollu li qed isir f’Malta bħala pajjiż, anke għaliex dan ġie spjegat kemm fl-istqarrija tal-Prim Ministru, kemm fit-tweġibiet li l-Prim Ministru ta u anke f’dak li smajna matul dan il-Kumitat. Kelli mistoqsija parlamentari li tirrigwarda din l-issue wkoll, li jien weġibtha lbieraħ u sar aċċenn anke għaliha fil-Plenarja aktar kmieni llum. Ta’ min jgħid li biex il-Ministeru għall-Affarijiet Ewropej u l-Ugwaljanza għamel il-preparamenti interni tiegħu dak iż-żmien, huwa għamel diskussjonijiet mal-line Ministries li potenzjalment setgħu jiġu affettwati bit-tluq tar-Renju Unit mill-Unjoni Ewropea.

Però preżentement il-Ministeru għall-Affarijiet Barranin u Promozzjoni tal-Kummerċ beda kampanja li għad trid titkompla - fil-fatt kelli anke mistoqsija parlamentari f’dan ir-rigward li għalkemm jien diġà weġibtha, ma nafx jekk sal-lum dehritx fuq l-aġenda - biex jinforma lill-Maltin li jinsabu fir-Renju Unit dwar l-outcome tas-settle status, li s’issa għadna ma nafuhx. S’issa għad m’hemmx informazzjoni biżżejjed f’dan ir-rigward, u għalhekk li qed nagħmlu aħna bħalissa huwa li nkunu aware ta’ dak li jista’ jiġri. Aħna qed navżaw lill-Maltin li jinsabu fir-Renju Unit sabiex ma jħallux għall-aħħar biex jiċċekkjaw ftit il-pożizzjoni tagħhom ħalli jekk għandhom xi dokument nieqes jew inkella jaħsbu li m’għandhomx id-dokumenti kollha in place, jibdew jaħsbu għalihom minn issa. S’issa l-iskop tal-kampanja li bdejna u li hemm id-dettalji tagħha fit-tweġiba li tajt għall-mistoqsija parlamentari li saritli hu li we raise awareness. Aħna qed ngħidulhom biex ifittxu l-informazzjoni, inkluż mill-Home Office Ingliż, li qed jaġġornaw il-website tagħhom b’mod regolari.

L-iskop tagħna huwa to raise awareness li l-affarijiet jistgħu jinbidlu, però kif ġie spjegat diġà, għad m’hemmx dettalji dwar kif dawn jistgħu jinbidlu, u allura rridu nistennew l-eżitu ta’ kif jiżviluppaw id-dettalji biex imbagħad inkunu nistgħu ngħidu kif se jiżviluppaw l-affarijiet. Naturalment dan kollu li qed ngħidu aħna bħalissa japplika għal sakemm isir il-Brexit għax meta mbagħad inkunu nafu l-eżitu kollu u allura r-Renju Unit jiġi kkonsidrat bħala pajjiż terz, ovvjament ikun l-irwol tal-Ministeru għall-Affarijiet Barranin u Promozzjoni tal-Kummerċ sabiex jidħol f’diskussjonijiet formali fuq ir-relazzjonijiet futuri bejn Malta u r-Renju Unit. 

Sur President, kif qal il-Prim Ministru fir-risposta tiegħu waqt l-istqarrija ministerjali, il-ħsieb politiku miż-żewġ naħat tal-ispettru politiku f’Malta u fir-Renju Unit hija li aħna, anke bħala pajjiż tal-Commonwealth, inżommu u jibqa’ jkollna l-aħjar relazzjonijiet possibbli mar-Renju Unit. Għandna relazzjonijiet storiċi li ma nistgħux inwarrbuhom; aħna attivi fil-Commonwealth, u allura l-ħsieb politiku miż-żewġ naħat huwa li jkollna l-aħjar relazzjonijiet futuri. Madanakollu at this point, anke minħabba li l-ftehim aħħari għadu mhux hemm, ma nistgħux nitkellmu b’mod konkret. Ta’ min jgħid ukoll li ntlaħaq qbil li fil-preżent huwa ċ-chief negotiator li għandu jinnegozja on behalf of EU27, u allura l-pajjiżi tal-Unjoni Ewropea ma jistgħux jiftħu n-negozjati mar-Renju Unit b’mod individwali. 

IĊ-CHAIRPERSON: Grazzi. L-Onor. David Stellini. 

ONOR. DAVID STELLINI: Sur President, nixtieq nistaqsi lill-Ministru jekk il-kampanja ta’ informazzjoni ta’ settle status min-naħa tal-Ministeru għall-Affarijiet Barranin u Promozzjoni tal-Kummerċ laħqitx ukoll lil dawk il-Maltin li jgħixu fi Scotland, Edinburgh, Cardiff u Belfast? 

ONOR. CARMELO ABELA: Le, s’issa jekk m’iniex sejjer żball saru żewġ laqgħat through il-High Commission tagħna f’Londra.

IS-SINJURA MARIA CAMILLERI CALLEJA (Direttur Ġenerali fil-Ministeru għall-Affarijiet Barranin u Promozzjoni tal-Kummerċ): Fid-19 ta’ Ġunju u nhar il-Ħadd li għadda streamed live. 

ONOR. CARMELO ABELA: Kif għedt diġà, s’issa għadna fil-bidu nett u għadna ma nafux kif se jkun is-settle status. What we are doing is raising awareness. Fil-fatt użajna l-ġurnali lokali biex il-Maltin u l-Għawdxin ikunu jistgħu jiġbdu l-attenzjoni tal-familjari tagħhom li forsi għandhom jgħixu fir-Renju Unit, però nerġa’ nirrepeti li għadna fil-bidu. Kif qalet id-Direttur Ġenerali, s’issa saru żewġ laqgħat u dawn il-laqgħat iridu jitkomplew, imma aħna nħeġġu li jsiru l-kuntatti li jista’ jkun għandha l-High Commission ta’ Londra anke b’mod individwali, jiġifieri permezz ta’ emails, eċċ. Aħna qed nittamaw li lil min ma nilħqux b’mod individwali, almenu jisma’ l-appelli pubbliċi li qed nagħmlu.

IĊ-CHAIRPERSON: Is-Sinjura Maria Camilleri Calleja.

IS-SINJURA MARIA CAMILLERI CALLEJA: Sur President, peress li ssemmew anke bliet ’il barra minn Londra nixtieq inżid ngħid li hemm ukoll il-ħsieb li naħdmu permezz tal-konsli onorarji li għandna madwar l-Ingilterra, and one of the next ones should be Cardiff. Hemmhekk għandna konslu onorarju li huwa attiv ħafna u li jista’ jgħinna anke mil-lat ta’ kuntatti minħabba li f’dawn l-attivitajiet ikollna bżonn ta’ ħafna għajnuna loġistika. Imbagħad għal dak li għandu x’jaqsam ma’ kontenut qiegħed jgħinna d-DEXEU (Department for Exiting the European Union). 

IĊ-CHAIRPERSON: Grazzi. L-Onor. David Stellini. 

ONOR. DAVID STELLINI: Sur President, kemm jien kif ukoll l-Onor. Carmelo Mifsud Bonnici nirċievu ħafna requests mingħand in-nies u għalhekk ninsabu preokkupati ħafna. Pereżempju, nafu nies mill-komunità ta’ Scotland li għadhom ma rċevewx ... Issa hawnhekk I stand to be corrected, imma jekk inhu hekk hemm bżonn li ssir xi ħaġa f’dan ir-rigward għax mhux faċli li tinżel minn Edinburgh jew minn Glasgow għal Londra! Bħalma għedna meta konna ddiskutejna Brexit fl-istadju ta’ Kumitat, huwa importanti ħafna li din it-tip ta’ kampanja tkun assertiva u aggressiva, però biex dan isir hemm bżonn jiġu ddedikati numru ta’ riżorsi. Dan huwa suġġeriment tiegħi, imma naħseb li huwa importanti. 

IĊ-CHAIRPERSON: Il-Ministru Carmelo Abela. 

ONOR. CARMELO ABELA: L-intenzjoni tagħna hi li nipprovaw nilħqu kemm jista’ jkun nies, però jekk l-Onor. David Stellini qed jgħid li hemm nies li qed javviċinaw Membri tal-Oppożizzjoni minħabba f’hekk, nitolbu biex jagħtuna d-dettalji personali tagħhom ħalli mbagħad l-istaff tagħna jkun jista’ jikkuntattjahom. At this point li nistgħu nagħmlu hu li nwieġbu xi mistoqsijiet li jista’ jkollhom, imma barra minn hekk huwa tajjeb li dawn ikunu fuq il-lista tagħna ħalli meta toħroġ l-informazzjoni aħħarija nkunu nistgħu nikkomunikaw magħhom. 

IĊ-CHAIRPERSON: Is-Sur Glenn Micallef. 

IS-SUR GLENN MICALLEF: Nixtieq inżid xi ħaġa żgħira. Din il-preokkupazzjoni qed tiġi espressa minn numru ta’ pajjiżi fil-laqgħat li qed ikollna, jiġifieri mhijiex xi ħaġa li qed tiffaċċja Malta biss. Kif kien qed jgħid tajjeb il-Ministru, il-Home Office tar-Renju Unit qed jagħmel il-kampanji tiegħu wkoll biex jispjega lil dawk iċ-ċittadini li se jkunu milquta kif se jkunu jistgħu jippreparaw għaliha. Fil-fatt qed isiru saħansitra kampanji online, u l-Home Office tar-Renju Unit qed jipprepara minn issa b’mod attiv biex jgħin lill-aktar nies vulnerabbli. Ta’ min jgħid li s-sistema biex tirreġistra għas-settle status se tkun permezz ta’ tablet, smart phone jew over the internet fejn inti se tkun tista’ tieħu wkoll scan tar-ritratt tiegħek u jkollok il-biometric features minn fuq dak ir-ritratt stess. Għalhekk inti se tkun tista’ tagħti d-dettalji personali tiegħek u pereżempju, tagħmel kopja ta’ xi kont li rċevejt biex tipprova li inti qed tgħix hemmhekk u allura tkun tista’ tibbenefika mis-settle status. 

Dawk il-persuni li forsi ma jafux jużaw dawn il-mezzi, jistgħu jagħmlu dan permezz tat-telephone, u dan minbarra li f’ċerti ċentri lokali madwar ir-Renju Unit se jkun hemm faċilitajiet proprju għal dan il-għan, jiġifieri huma min-naħa tagħhom qegħdin jippreparaw għal dan ix-xenarju wkoll. Fil-fatt huma qegħdin anke jaraw min minn dawk li hemm fil-correctional facilities jew minn dawk li huma homeless li se jkollhom bżonn dan is-settle status. Aħna qed nikkalkolaw li dawn m’hemmx ħafna minnhom bħala numri, però s-sitwazzjoni bejn ix-xenarju lokali u dik li hemm fir-Renju Unit hija totalment differenti, u r-raġuni hija waħda sempliċi; li aħna taħt id-direttiva preżenti tal-freedom of movement, u ċjoè d-Direttiva Nru 2004/38, bħala Gvern nobbligaw lil kull ċittadin tal-Unjoni Ewropea li jkun qed jeżerċita d-drittijiet tiegħu u jiġi Malta li jirreġistra u jkollu residence document li jirrifletti n-nazzjonalità tiegħu. Fir-Renju Unit din ma ssirx, jiġifieri ma jafux eżattament in-numru ta’ ċittadini li hemm fir-Renju Unit u li qed jeżerċitaw id-drittijiet tagħhom taħt it-trattat. 

IĊ-CHAIRPERSON: Grazzi. L-Onor. Carmelo Mifsud Bonnici. 

ONOR. CARMELO MIFSUD BONNICI: Sur President, l-ewwel nett naħseb li għandna nirringrazzjaw liż-żewġ Ministri għall-preżenza tagħhom hawnhekk għax din hija xi ħaġa tajba ħafna u aħna, bħala Oppożizzjoni, irridu nirreġistraw il-linja pożittiva tagħna dwar il-preżenza tagħhom. 

Naħseb li issa qegħdin nersqu lejn it-tmiem ta’ din is-sitwazzjoni. Fil-fatt f’Marzu li ġej se tittieħed id-deċiżjoni finali, u allura naħseb li bħala Kumitat għandna nagħmlu laqgħat aktar frekwenti fuq dan is-suġġett għax hemm diversi aspetti li rridu nindirizzaw. Il-kwestjoni taċ-ċittadini li jirreġistraw ruħhom bl-istatus tagħhom mhijiex daqshekk preokkupanti għar-raġuni li hemm perjodu sussegwenti ta’ sentejn. L-aktar ħaġa li qed tippreokkupana hija li jekk kemm-il darba minħabba l-komplikazzjonijiet li qed naraw ma jinstabx punt ta’ kompromess li fih ikun hemm qbil, allura għandna sitwazzjoni fejn mhux lakemm ngħidu: Ħa nittrattaw mar-Renju Unit bħala third party u mbagħad ninnegozjaw magħhom! M’iniex qed ngħid li din hija grey zone, imma nixtieq il-konfort li intom qegħdin taraw ix-xenarju kollu għax sakemm l-Unjoni Ewropea qed taqbel, allura l-Unjoni Ewropea se tbiddel u se tagħtina direttiva dwar x’għandna nemendaw ... 

Terġa’ mbagħad aħna rridu naraw il-liġijiet partikolari tagħna wkoll għax billi l-liġijiet partikolari tagħna huma aktar antiki ... Jien ma nafx, imma xi ħadd informani li Michel Barnier qiegħed lilu nnifsu għad-dispożizzjoni tal-Gvern Malti fuq din l-issue u għalhekk nixtieq inkun naf jekk kemm-il darba l-Gvern ħax din l-opportunità u huwiex diġà qed jaħdem f’dan ir-rigward. Madanakollu issa x-xenarju huwa li jekk Allaħares qatt ma jkunx hemm deal u fl-Ingilterra jikkollassa l-Gvern, aħna nkunu diġà qegħdin nibnu tim biex ikun hemm min ikun hemm fil-gvern, ninnegozjaw diversi affarijiet anke mal-Ingilterra bħala third country.

Sur President, aħna tkellimna fuq l-istatus, imma l-kummerċ huwa importanti. Biżżejjed insemmu l-avjazzjoni u l-iskambju ta’ affarijiet li jsiru bejn Malta u l-Ingilterra. L-effett ta’ dan kollu se jkun ta’ xokk fuq is-suq Malti u fuq il-liġijiet li rridu nagħmlu. Għalhekk jien nissuġġerixxi li jekk ir-Renju Unit ikun irid jinnegozja magħna fuq ċerti affarijiet separatament, il-Gvern ikollu diġà tim lest biex b’hekk inkunu nistgħu naraw x’inhuma l-concerns partikolari tagħna mar-Renju Unit bħala pajjiż ieħor separat u distint minna. Dan mhuwiex xi proċess faċli għax jirrikjedi tibdil kbir fis-setturi kollha involuti. 

L-aħħar punt li nixtieq nagħmel biex ma ntawwalx jirrigwarda l-benefiċċji li l-Maltin jieħdu mir-Renju Unit. Pereżempju, nixtieq inkun naf jekk dawk il-Maltin li jieħdu l-pensjonijiet jew xi forma ta’ benefiċċju ieħor mill-Ingilterra humiex se jiġu affettwati, għalkemm ma naħsibx. Jeżistu wkoll sitwazzjonijiet ta’ persuni li l-bolla li kienu ħallsu waqt li kienu qed jgħixu fir-Renju Unit, meta jiġu jgħixu Malta tittieħed  inkonsiderazzjoni. Issa jekk intom ikkonsidrajtu dawn ix-xenarji kollha, aħna napprezzaw li f’xi mument tiġu hawnhekk u tagħtuna rapport fuq is-setturi differenti għax b’hekk, aħna bħala Oppożizzjoni, ikollna ftit aktar konfort fuq dak li qed jiġri. M’iniex qed nirriferi għal dak li joħroġ mill-Aquis għax jien nimmaġina li għal dak li jiġi mill-Unjoni Ewropea l-pajjiżi membri tal-Unjoni Ewropea se jieħdu pożizzjoni komuni, imma nittama li aħna wkoll nipparteċipaw f’dik il-żona griża li teżisti. Nirringrazzjak.

IĊ-CHAIRPERSON: Grazzi. Il-Ministru Helena Dalli. 

ONOR. HELENA DALLI: Sur President, jiena kull xahar niltaqa’ maċ-chief negotiator Michel Barnier għax ikollna l-General Affairs Council fejn hu jiġi jagħmlilna preżentazzjoni ta’ fejn ikunu waslu n-negozjati u aħna nkunu liberi li nistaqsu u nikkummentaw fuq dak li jkun ingħad. Ta’ min jgħid li huwa dejjem jistaqsina wkoll jekk għandniex bżonn niċċaraw xi ħaġa u jagħmel enfasi biex kull min iħoss li jixtieq jiċċara xi ħaġa, jagħmel dan. Issa jiena li nista’ ngħid għar-rigward ta’ dan il-Kumitat huwa li jekk isiru xi żviluppi oħra, nitlob liċ-Chairperson sabiex nagħmlu laqgħa oħra f’dan ir-rigward. Però jekk min-naħa tagħha l-Oppożizzjoni tħoss at some point li tixtieq kjarifikazzjoni fuq ċerti affarijiet, aħna lesti li niġu hawnhekk u nagħmlu din id-diskussjoni. Issa nistgħu ngħidu li wasalna lejn l-aħħar, jiġifieri dan huwa mument kritiku u naħseb li tkun xi ħaġa tajba li nżommu dan l-affjatament bejnietna ħalli l-affarijiet ikunu ċari għal kulħadd. 

IĊ-CHAIRPERSON: L-Onor. Carmelo Mifsud Bonnici.

ONOR. CARMELO MIFSUD BONNICI: Kif jaf iċ-Chairperson, aħna konna għamilna talba bil-miktub biex issir laqgħa f’dan ir-rigward u kien ġie Dr Alex Agius Saliba jagħmlilna preżentazzjoni. Min-naħa tagħna, aħna fhimna li kontu għad tridu taraw l-affarijiet, però, tajjeb li anke għal skop ta’ diskussjoni pubblika, inħarsu lejn ċerti punti ħalli naqbduhom mal-ewwel għax jekk ma nagħmlux hekk joħorġu ħafna ideat hemm barra ... Għax mhux imbilli naħsbu; jekk ma nitkellmux aħna minn hawnhekk, dak li jkun qed isir fid-dipartimenti u fil-line Ministries qatt ma joħroġ barra! L-uffiċjali fil-line Ministries jistgħu jkunu jafu l-affarijiet, però mhux neċessarjament tkun taf bihom kull line Ministry. Lanqas mhu neċessarju li dak li tkun qed tagħmel id tkun taf bih l-id l-oħra, aħseb u ara kemm se jkun jaf b’dawn l-affarijiet il-poplu Malti! Għalhekk huwa tajjeb li wieħed juża dan il-forum biex ikun hemm aktar diskussjoni.

Kif jaf iċ-Chairperson, aħna diġà tkellimna diversi drabi, imma konna prudenti ħafna, u allura jidhrilna li jagħmel ġid ... Din hija responsabbiltà kbira għalina minħabba l-istorja ta’ pajjiżna, kemm minħabba li għandna numru kbir ta’ ċittadini Maltin li qegħdin jgħixu fir-Renju Unit kif ukoll minħabba li hemm persuni li għandhom il-possibbiltà li jiksbu ċ-ċittadinanza Maltija. Din tirrikjedi mpenn ħafna akbar minn dik tal-indipendenza jew tar-repubblika, u allura aħna, bħala Oppożizzjoni, qed nipprovaw ngħinu biex din it-tranżizzjoni ssir kemm jista’ jkun mingħajr diffikultà. Nirringrazzjak.

IĊ-CHAIRPERSON: Grazzi. Fil-fatt dan huwa x-xogħol li jagħmel il-Kumitat, u nikkonferma li aħna nieħdu interess attiv, anke meta naraw il-proposti leġiżlattivi. Madanakollu rrid ngħid ukoll li kienet l-istess Ministru Helena Dalli li bagħtet ittra biex tagħmel din il-preżentazzjoni. Din kienet ittra motivata li dan il-Kumitat laqagħha mal-ewwel tant li weġibha lura u fi żmien massimu ta’ ġimagħtejn minn meta ntbagħtet l-ittra llum qegħdin hawnhekk nagħmlu din il-laqgħa! Naturalment din hija prassi li se tinżamm anke għal aktar ’il quddiem.

IĊ-CHAIRPERSON: Il-Ministru Helena Dalli.

ONOR. HELENA DALLI: Sur President, li rrid inżid ma’ dak li qed jgħid l-Onor. Carmelo Mifsud Bonnici huwa li kellna wkoll madwar erba’ preżentazzjonijiet fil-MEUSAC fejn hemmhekk ikun hemm is-sħab soċjali, rappreżentanti min-naħa tal-Oppożizzjoni. Fil-fatt jidhirli li l-Oppożizzjoni ngħatat anke l-komunikat ta’ Michel Barnier, għalkemm dan huwa dokument pubbliku u ma kienx hemm għalfejn ngħadduhulhom aħna. 

IĊ-CHAIRPERSON: Is-Sur Glenn Micallef.

IS-SUR GLENN MICALLEF: Sur President, min-naħa tieħgi nixtieq inżid xi ħaġa oħra. L-ewwel l-Onor. Carmelo Mifsud Bonnici staqsa jekk hijiex qed issir analiżi tal-impatt li se jkun hemm f’oqsma differenti. Ta’ min jgħid li aħna, bħala dipartiment li ġie mfassal apposta, għamilna ċerti studji fil-bidu ta’ din is-sena, però dawn mhux kollha għadhom totalment rilevanti f’dan l-istadju minħabba li kien hemm ukoll xi żviluppi fin-negozjati dwar l-analiżi tal-impatt f’oqsma differenti. Uħud minnhom, fosthom rappreżentazzjonijiet li għamilt jien stess, ġew mgħoddija lit-task force tal-promozzjoni tal-kummerċ. Saret ukoll analiżi tal-impatt fuq setturi bħal pereżempju, is-servizzi finanzjarji, il-farmaċewtika, il-broadcasting u l-prodotti mediċinali fejn kien hemm preżenti wkoll Membru tal-Oppożizzjoni.

ONOR. CARMELO MIFSUD BONNICI: Però naħseb tapprezzaw li altru tiddiskutu dawn l-issues bejnietkom u altru tiddiskutuhom f’dan il-Kumitat fejn l-udjenza li nilħqu hija waħda kbira. Punt ieħor li nixtieq nagħmel huwa li meta n-nies jisimgħuna nitkellmu fuq l-aspetti mediċi jew fuq l-aspetti ta’ sigurtà soċjali, min ikollu query jista’ jserraħ moħħu għax jaf li jista’ jikteb dwarha jew lilkom jew inkella lilna. Fl-aħħar mill-aħħar dan il-Kumitat huwa forum li jservi biex tagħmel lin-nies aktar aware ta’ dak li qed jiġri. 

IĊ-CHAIRPERSON: Is-Sur Glenn Micallef.

IS-SUR GLENN MICALLEF: Nistgħu ngħaddu wkoll lill-Kumitat il-komunikazzjoni li għaddielna n-negozjatur ewlieni bil-pożizzjonijiet tal-Unjoni Ewropea dwar oqsma tematiċi. Ħafna drabi dawn jippubblikawhom xi ġimgħa jew ġimagħtejn wara fuq frequently asked questions (FAQ) taċ-ċittadini. Aħna ma nsibu l-ebda problema li dawn nagħmluhom available. 

IĊ-CHAIRPERSON: Jien naħseb li din tkun idea tajba mhux biss għal dan il-Kumitat imma għad-Deputati kollha li jirrappreżentaw lill-kostitwenti tagħhom, jiġifieri bis-saħħa t’hekk ix-xogħol tagħna jkun jista’ jiġi aktar faċli għax kieku meta nikkomunikaw, inkunu qed nikkomunikaw b’mod korrett u b’mod aġġornat dwar l-aħħar żviluppi.

Hawn aktar mistoqsijiet? L-Onor. David Stellini. 

ONOR. DAVID STELLINI: Sur President, jien naqbel mija fil-mija ma’ dak li qal il-kollega tiegħi l-Onor. Carmelo Mifsud Bonnici. Jien ukoll nixtieq nuri l-apprezzament tiegħi għall-fatt li mhux biss hawn preżenti ż-żewġ Ministri konċernati imma wkoll l-uffiċjal tal-Gvern li tana preżentazzjoni tajba u komprensiva li jien apprezzajtha ħafna.

Però qabel ma nikkonkludi nixtieq nagħmel mistoqsija dwar in-negozju għax għadna ma tkellimna xejn dwaru. Huwa possibbli li l-Gvern jagħti l-istess tip ta’ konsulenza kif jagħtiha l-Gvern Olandiż? Issa hawn irrid nagħmel parentesi għax ma rrid nallarma lil ħadd. Jista’ jkun li l-Gvern Olandiż se jintlaqat agħar minħabba l-portijiet li għandu viċin ir-Renju Unit, u fil-fatt daħħal xi 1,000 uffiċjal oħra jaħdmu fid-dwana, però l-Gvern Olandiż għamel xi ħaġa li fl-opinjoni tiegħi hija interessanti u utli ħafna; għamel an online questionnaire bl-isem “Brexit Scan” li fiha, pereżempju, negozjant li jaħdem fil-qasam tal-insurance, fis-servizzi finanzjarji jew inkella li jimporta jew jesporta lejn ir-Renju Unit jidħol f’din il-Brexit Scan, jagħti d-dettalji dwar it-tip ta’ negozju li għandu u mbagħad din tgħidlu jekk hux se jintlaqat jew le kif ukoll jekk m’għandux il-possibbiltà li jkollu xi opportunità ta’ business bis-saħħa tal-Brexit. Għalhekk nixtieq nistaqsi jekk ikunx tajjeb li kieku kellna naħsbu f’xi sistema bħal din. 

IS-SUR GLENN MICALLEF: Fil-fatt mhijiex biss l-Olanda li għandha din is-sistema. Pereżempju, l-Irlanda varat website bl-isem ta’ prepareforbrexit.ie li permezz tagħha wieħed jista’ jagħmel an online impact assessment ta’ kif Brexit se jolqot in-negozju tiegħu. Ta’ min jgħid li waħda mill-miżuri tal-Baġit ta’ dan il-Gvern kienet dik ta’ business advisory relatata mal-impatt ta’ Brexit. Fil-fatt konna aħna bħala Ministeru li konna ssuġġerejna lis-Segretarju Permanenti tal-Ministeru għall-Ekonomija, l-Investiment u n-Negozji ż-Żgħar li fil-Malta Enterprise flimkien mal-Business First jitwaqqaf a business advisory unit li jkun jista’ jiggwida lin-negozji fuq l-impatt ta’ Brexit. 

IĊ-CHAIRPERSON: Nassumi li f’dan il-każ ikun hemm ukoll il-kollaborazzjoni tal-MEUSAC għax l-expertise … 

IS-SUR GLENN MICALLEF: Fejn nintalbu assistenza, aħna dejjem … 

IĊ-CHAIRPERSON: Aktar mistoqsijiet? L-Onor. David Stellini. 

ONOR. DAVID STELLINI: Naħseb li allura l-mistoqsijiet parlamentari tagħna rigward il-Brexit għandhom jiġu indirizzati lill-Ministru Helena Dalli, hux hekk? 

ONOR. CARMELO MIFSUD BONNICI: Imma billi jien ix-shadow tal-Ministru Carmelo Abela tagħtunix tort li nagħmel mistoqsijiet lill-Ministru Carmelo Abela. 

ONOR. CARMELO ABELA: U lanqas tagħtu tort lili li nweġibhom!

IĊ-CHAIRPERSON: Aktar mistoqsijiet? (Onor. Membri: Le) Mela la m’hawnx aktar mistoqsijiet, nistaqsi liż-żewġ Ministri jridux jagħmlu intervent biex nikkonkludu din il-parti tal-laqgħa.

Il-Ministru Carmelo Abela.

ONOR. CARMELO ABELA: Sur President, kif stajna ninnotaw illum, il-ħidma li qed issir turi kemm il-Gvern huwa impenjat biex jassigura li dak li qed igawdu ċ-ċittadini Maltin illum jibqa’ jitgawda wara li r-Renju Unit joħroġ mill-Unjoni Ewropea. Kif smajna, qed isiru l-preparamenti meħtieġa għal kull settur, imma jekk ikun hemm xi concerns jew issues li wieħed jixtieq iqajjem anke b’mod individwali minħabba li tkun qed iddejqu xi ħaġa jew inkella jkun hemm xi ħaġa li mhijiex ċara għalih, aħna qed noffru d-disponibbiltà tagħna biex nagħmlu kuntatt magħhom anke b’mod individwali. Naħseb li wieħed m’għandux ikun allarmista f’dan kollu, jiġifieri nafu li hemm l-isfidi u nafu wkoll x’inhuma, imma kif ġie spjegat anke fl-iStqarrija Ministerjali tal-Prim Ministru, qed isiru t-tħejjijiet għal kull eventwalità. L-għan tagħna huwa - u hawn m’iniex qed nirriferi għal Malta u r-Renju Unit biss imma qed nirriferi għall-pajjiżi kollha tal-Unjoni Ewropea - li l-inqas impatt ikun fuq in-nies, u kulħadd qed jimbotta lejn dik id-direzzjoni. 

Jien kelli l-okkażjoni li nitkellem ukoll ma’ Michel Barnier, li offra d-disponibilità tiegħu. Kif spjegat il-Ministru Dalli, Michel Barnier huwa persuna disponibbli ħafna u ħa gost jitkellem ma’ kulħadd, inkluż mal-parlamenti rispettivi tant li qed jagħmel żjarat fil-parlamenti hu stess. Huwa qal dan anke b’mod pubbliku għax irid iżomm lil kulħadd informat, inkluż lill-parlamenti nazzjonali, li finalment xi darba jew oħra jridu jittrattaw dan is-suġġett minħabba li hemm liġijiet li jistgħu jinbidlu.

Sur President, irrid ngħid li l-proċess huwa miftuħ ħafna. Kif spjegat il-Ministru Helena Dalli, fil-General Affairs Council l-informazzjoni tingħata b’mod kontinwu, il-proċess huwa miftuħ, hemm informazzjoni li qed toħroġ u allura fejn forsi jkun hemm individwi li għandhom ċerti diffikultajiet naħseb li jkun tajjeb li mmorru f’ras il-għajn mal-ewwel, jiġifieri fejn nistgħu nagħtu tweġibiet, dawn għandna nagħtuhom filwaqt li fejn nistgħu ngħidu li dawn it-tweġibiet iridu jingħataw aktar tard għax at this point għadu ftit kmieni, naħseb li wieħed irid iserraħ moħħ dawn l-individwi li m’hemmx għalfjen jippanikjaw fuq ċerti issues. Wara kollox il-Gvern huwa kommess li f’dak li għandu x’jaqsam ma’ Brexit jilqa’ għal kull eventwalità. 

Se nikkonkludi fuq punt li jikkonċerna aktar lill-Ministeru tiegħi billi ngħid li meta jkun il-waqt wara li Brexit iseħħ - u l-intenzjoni politika hi dik li ġiet iddikjarata mill-Prim Ministru - aħna se nfittxu li jkollna l-aħjar relazzjonijiet mar-Renju Unit, però sadanittant naturalment irridu nibqgħu nsegwu dak li jkun għaddej. Nirringrazzjak. 

IĊ-CHAIRPERSON: Grazzi. Il-Ministru Helena Dalli. 

ONOR. HELENA DALLI: Sur President, meta kont qed nitkellem fil-Kamra tad-Deputati semmejt il-fatt li 95% tax-xogħol għal dak li għandu x’jaqsam ma’ Brexit huwa lest, però kif jgħidu “nothing is agreed until everything is agreed”, jiġifieri dak il-ftit li baqa’ huwa kruċjali fuq jekk aħniex se ngħidu “deal or no deal”. Aħna, bħala 27 stat membru, dejjem nisħqu fuq l-unità bejnietna u l-fairness, kemm f’dak li ngħidu aħna bħala membri stati u kemm f’dak li jgħid ir-Renju Unit. Fl-aħħar mill-aħħar din mhijiex xi ġlieda imma kienet deċiżjoni tal-poplu Ingliż għax dik hija t-tip ta’ demokrazija li jridu, u allura aħna rridu naraw x’inhu l-aħjar mod li bih kulħadd ikollu l-aħjar eżitu minn dan kollu għax kif semma l-Onor. Carmelo Abela, l-interess tagħna l-ewwel u qabel kollox huma ċ-ċittadini.

Hawnhekk nixtieq nerġa’ nikkonferma d-disponibilità tagħna fuq dan il-Kumitat. Naħseb li issa, li wasalna f’dawn il-mumenti kritiċi tad-diskussjonijiet u d-deċiżjonijiet, għandna niltaqgħu b’mod iżjed frekwenti, għax naħseb li hija xi ħaġa tajba li dan il-Kumitat ikun il-forum fejn nistgħu ... Kif qal ukoll l-Onor. Carmelo Mifsud Bonnici, hawnhekk ikunu qed isegwuna numru ta’ persuni, u aħna għandna nkunu disponibbli biex inwieġbu l-mistoqsijiet li jista’ ikollhom. Huwa veru li aħna nkunu qegħdin fil-bubble tagħna minħabba li nattendu diversi laqgħat u nagħmlu anke negozjati, imma it is of the essence li l-poplu tagħna jkun qed isegwi u jaf ’il fejn mexjin. 

IĊ-CHAIRPERSON: L-Onor. Toni Bezzina. 

ONOR. TONI BEZZINA: Sur President, nixtieq nagħmel mistoqsija żgħira. Għalkemm illum kulħadd qed jitkellem fuq il-Brexit, ittieħdet inkonsiderazzjoni l-possibbiltà li forsi ’l quddiem l-Ingilterra jerġa’ jibdielha u tkun trid terġa’ tidħol membru sħiħ tal-Unjoni Ewropea? Hemm xi terminu ta’ żmien li fih hi tkun tista’ tagħmel dan? 

IS-SUR GLENN MICALLEF: Din hija mistoqsija daqsxejn topika bħalissa. 

IĊ-CHAIRPERSON: L-Onor. Toni Bezzina dejjem iħares avant-garde!

ONOR. HELENA DALLI: Fil-fatt huwa għamel mistoqsija li għadha ma saritx! Jien ħsibtu li se jagħmel mistoqsija li għaliha stajt inwieġbu u li diġà rrispondejt għal dik il-mistoqsija! 

IĊ-CHAIRPERSON: Is-Sur Glenn Micallef.

IS-SUR GLENN MICALLEF: F’każ li r-Renju Unit jitlaq mill-Unjoni Ewropea u mbagħad ikun jrid jerġa’ jsir pajjiż membru sħiħ tal-Unjoni Ewropea jkunu jridu jerġgħu jibdew in-negozjati taħt artikolu 49 tat-Trattat tal-Unjoni Ewropea, imma f’każ li jiddeċiedi li jibdel id-deċiżjoni tiegħu sakemm għadu membru jkollu jdaħħal l-Ewro bilfors. F’każ li jiddeċiedi li jibqa’ pajjiż membru sħiħ tal-Unjoni Ewropea sad-29 ta’ Marzu li ġej, bħalissa għaddej proċess quddiem il-qrati tal-ġustizzja tal-Unjoni Ewropea li kien hemm referral għalih minn qorti tal-Iskozja fejn fih qed tintalab kjarifika ta’ x’ikun il-proċess. L-ewwel indikazzjoni hi li biex ir-Renju Unit ikun jista’ jibqa’ membru sħiħ tal-Unjni Ewropea jkun hemm bżonn ta’ unanimità fil-Kunsill Ewropew bil-mexxejja kollha jaqblu. Però kif kont qed ngħid hemm proċess quddiem il-qrati u ovvjament bħalissa qed nistennew il-judgement tal-qrati tal-ġustizzja. 

IĊ-CHAIRPERSON: L-Onor. Toni Bezzina. 

ONOR. TONI BEZZINA: Jien għamilt dik il-mistoqsija għax qed jieħu kedda kulħadd, ... Huwa biżżejjed li wieħed jara xi proċessi għaddejjin ...

IĊ-CHAIRPERSON: Hawnhekk se nkun teoretiku, però wieħed jista’ jirtira l-ittra li bdiet il-proċess! 
IS-SUR GLENN MICALLEF: Imbasta jkun hemm qbil bejn … Il-judgement huwa preċiżament fuq hekk; fuq jekk jistax jiġi rtirat il-proċess. Għad irridu naraw jekk il-qorti hiijiex se tgħaddi l-ġudizzju għax il-qorti qed tgħid li din hija sitwazzjoni li għadha purament spekulattiva u ipotetika, u allura jista’ jkun li l-ġudizzju lanqas biss jingħata u ma jkollniex kjarifika. 

IĊ-CHAIRPERSON: Grazzi ħafna għax dan kien punt interessanti. Nirringrazzja liż-żewġ Ministri u lis-Sinjuri kollha li kienu preżenti għal din il-laqgħa.

Issa nixtieq nitlob ġentilment lill-Ministru għall-Affarijiet Barranin u Promozzjoni tal-Kummerċ biex jibqa’ hawnhekk ħalli nitkellmu fuq ftehim bejn l-Unjoni Ewropea, l-istati membri u l-Ġappun. 


DISKUSSJONI SKONT ARTIKOLU 4 (2) TAL-ATT DWAR L-UNJONI EWROPEA DWAR IR-RATIFIKA TA’ FTEHIMIET

IĊ-CHAIRPERSON: Il-Ministru Carmelo Abela.

ONOR. CARMELO ABELA: Sur President, fid-29 ta’ Novembru 2012 il-Kunsill tal-Ewropa ddeċieda li jawtorizza lill-Kummissjoni Ewropea biex il-High Representative tal-Unjoni Eworpea tinnegozja dak li qed jissejjaħ bħala “Strategic Partnership Agreement bejn l-Unjoni Ewropea u l-Istati Membri tagħha, u l-Ġappun. Ta’ min jgħid li n-negozjati bejn il-Ġappun u l-Unjoni Ewropea nbdew f’April tal-2013 filwaqt li ġew konklużi f’April tal-2018. Imbagħad dan il-ftehim ġie ffirmat f’Tokyo nhar is-17 ta’ Lulju, 2018 bejn il-Foreign Minister Ġappuniż u Federica Mogherini bħala l-High Representative of the Union for Foreign Affairs and Security Policy and Vice-President of the European Commission.

Dan huwa ftehim ta’ mixed competence, jiġifieri ma tridx taqbel fuqu u tiffirmah il-Kummissjoni Ewropea biss imma anke l-istati membri jridu jaqblu miegħu, jiffirmawh u jirratifikawh. Il-ftehim jidħol fis-seħħ meta l-istati membri jirratifikawh u jinnotifikaw lis-Segretarjat tal-Kunsill tal-Unjoni Ewropea wara li jkunu saru l-proċeduri interni. S’issa Malta għaddiet dan l-iStrategic Partnership Agreement mill-Kabinett, jiġifieri l-Kabinett approva li Malta tirratifika dan il-ftehim, u ovvjament issa l-pass li jmiss huwa li dan jiġi diskuss fil-Parlament fejn jekk il-Parlament japprovah il-Ministeru tiegħi jinforma lis-Segretarjat tal-Kunsill tal-Unjoni Ewropea li Malta tkun irratifikatu. 

Mhux se nidħol fid-dettall tal-kontenut ta’ dan l-arranġament, però rrid ngħid li primarjament huwa jindirizza dawk l-isfidi li huma komuni. Pereżempju, qed nitkellmu fuq il-politika barranija u dik ta’ sigurtà, u allura rridu nittrattaw din it-tema, jiġifieri l-iżvilupp sostenibbli, it-tibdil fil-klima kif ukoll oqsma li jmorru mal-kummerċ u mat-trade. Ta’ min jgħid li l-iStrategic Partnership Agreement qed iħeġġeġ li jkun hemm links aktar mill-qrib bejn il-mexxejja rispettivi kif ukoll il-business u s-soċjetà ċivili. B’hekk hawn qed naraw l-ispettru kollu tas-soċjetà; il-mexxejja, is-settur tal-kummerċ, il-business community u s-civil society.
Tajjeb ngħid ukoll li fiż-żjara li l-Prim Ministru għamel fil-Ġappun ftit tal-ġimgħat ilu, fejn jien kelli l-opportunità li nakkumpanjah, ġiet murija l-intenzjoni tagħna li nixtiequ nkabbru r-relazzjonijiet tajbin li jeżistu bejn Malta u l-Ġappun. Aħna nemmnu li huwa importanti li aħna wkoll inkunu fost l-ewwel pajjiżi li nibagħtu sinjal ċar ta’ kemm aħna mhux biss napprezzaw il-kooperazzjoni bejn l-Unjoni Ewropea u l-Ġappun imma għandna wkoll l-intenzjoni li nsaħħu r-relazzjonijiet tagħna ma’ dan il-pajjiż, li fl-aħħar mill-aħħar jinsab fi ħdan il-G7 (Group of Seven). Huwa pajjiż b’saħħtu ekonomikament, għandu ħafna x’joffri u miegħu Malta għandha trade balance ukoll. Fil-fatt dan huwa wieħed mill-ftit pajjiżi li Malta aktar tesporta milli timporta minnu, u allura hemm ukoll il-potenzjal li nagħmlu aktar kummerċ. Għal dawn ir-raġunijiet napprezza jekk il-Kumitat japprova li l-Ministeru jkompli għaddej bir-ratifika ta’ dan l-iStrategic Partnership Agreement. Nirringrazzjak.

IĊ-CHAIRPERSON: Grazzi. Aktar mistoqsijiet? L-Onor. Carmelo Mifsud Bonnici. 

ONOR. CARMELO MIFSUD BONNICI: Sur President, nixtieq nagħmel intervent qasir. Ovvjament aħna bħala Oppożizzjoni konna qed insegwu n-negozjati li għaddejjin mal-Ġappun, u nieħu pjaċir nirrimarka li sar xogħol tajjeb minn Cecilia Malmström u t-tim tagħha biex finalment stajna naslu fi ftehim mal-Ġappun. Dan il-ftehim kien importanti ħafna għax hemm bżonn li l-kummerċ Ewropew jespandi, u hija xi ħaġa tajba li pajjiżna qed jibni relazzjoni aktar mill-viċin mal-Ġappun. Għalhekk aħna nħarsu favorevolment li jkun hemm aktar rabtiet mal-Ġappun, nieħdu pjaċir naraw li jkun hemm aktar inizjattivi ta’ dan it-tip u nħossu wkoll li Malta tista’ tirrappreżenta lill-Ġappun fl-Ewropa fuq diversi affarijiet li bħalissa mhumiex qed jiġu rappreżentati. Aħna m’għandna l-ebda diffikultà li se jsiru inizjattivi relatati mal-Blockchain, anzi din hija xi ħaġa li aħna nieħdu pjaċir biha, però rridu nirrimarkaw li hemm setturi ġodda li ġew miftuħa u liberalizzati permezz tal-ftehim mal-Ġappun li nittamaw li jiġu wżati biex pajjiżna jservi ta’ vuċi għall-Ġappun fl-Unjoni Ewropea. Nirringrazzjak.

IĊ-CHAIRPERSON: Grazzi. Tajjeb ngħidu li din id-diskussjoni saret skont id-dispożizzjonijiet tal-Artiklu 4 (2) (b) tal-Att dwar l-Unjoni Ewropea (Kap. 460) fuq ir-ratifika tal-iStrategic Partnership Agreement bejn l-Unjoni Ewropea u l-Istati Membri tagħha, u l-Ġappun, iffirmat f’Tokjo fis-17 ta’ Lulju 2018.

Il-Ministru informana li fuq ir-ratifika hemm ukoll l-approvazzjoni tal-Kabinett. Issa jien qed nifhem, anke mill-intervent li għadu kif għamel l-Onor. Carmelo Mifsud Bonnici, li hawn qbil unanimu favur ir-ratifika ta’ dan il-ftehim, u allura se nkun qed nirrapporta b’dan lill-Kamra. Nixtieq nirringrazzja lill-Ministru Carmelo Abela tal-ħin tiegħu u nirringrazzja wkoll lill-istaff tiegħu.


KONSIDERAZZJONI TA’ PROPOSTI LEĠISLATTIVI MAĦRUĠA MILL-KUMMISSJONI EWROPEA FIR-RIGWARD TAL-OSSERVANZA MAL-PRINĊIPJI TAS-SUSSIDJARJETÀ U PROPORZJONALITÀ

IĊ-CHAIRPERSON: Issa l-Kumitat se jikkonsidra żewġ proposti leġiżlattivi, liema proposti huma konformi mal-prinċipji tas-sussidjarjetà u l-proporzjonalità. Għalissa se nibdew niddiskutu l-ewwel waħda, li hi:

“Proposal for a Regulation of the European Parliament and of the Council amending Regulation (EU) No 1303/2013 as regards the adjustment of annual prefinancing for the years 2021 to 2023 (Com(2018)614)”.

Is-Sur Andrè Vella.

IS-SUR ANDRÈ VELLA (Research Analyst): Sur President, din il-proposta hija pjuttost waħda qasira u qed temenda Regolament Nru 1303/2013, li jittratta dispożizzjonijiet komuni dwar diversi fondi Ewropej.

Fejn jidħlu l-EU-funded projects tajjeb ngħidu li l-Unjoni Ewropea tgħin lill-istati membri permezz tal-pre-financing tal-proġetti ħalli dawn ikunu jistgħu jibdew bil-pjan ta’ ħidma tagħhom, imma xi drabi, meta dawn il-pagamenti ma jinħarġux kollha, l-Unjoni Ewropea jkollha bżonn tieħu dawn il-pagamenti lura. Peress li matul dawn l-aħħar snin l-Unjoni Ewropea kienet qed tieħu lura ammonti kbar – biżżejjed ngħidu li, pereżempju, il-proposta kkwotat li s-sena l-oħra l-pagamenti li ma nħarġux ammontaw għal aktar minn €6.5 biljun - il-Kummissjoni Ewropea qed tipproponi tnaqqis tal-pre-financing minn 3% għal 1%. Issa hawn nixtieq nagħmel parentesi billi ngħid li dan ma jfissirx li l-flus li ma nħarġux ma ntnefqux, però forsi ntnefqu fuq proġetti differenti.

Għaldaqstant sabiex tiżdied it-trasparenza u tissaħħaħ il-prevedibilità tal-ippjanar baġitarju, qed jiġi propost li l-pre-financing annwali jitnaqqas għall-minimu meħtieġ fir-rigward tal-aħħar tliet snin tal-perjodu tal-implimentazzjoni attwali ta’ bejn l-2021 u l-2023. Mela hawnhekk qed ngħidu li għal dawn it-tliet snin, il-pre-financing se jkun ta’ 1% minflok ta’ 3%. Il-Gvern ħa nota ta’ din il-proposta u ma weriex prima facie li tikser il-prinċipju ta’ sussidjarjetà, u jien naqbel ma’ din il-konklużjoni. Nirringrazzjak.

IĊ-CHAIRPERSON: Grazzi. Rimarki? L-Onor. Toni Bezzina. 

ONOR. TONI BEZZINA: Nixtieq inkun naf x’ikopri l-pre-financing.

IS-SUR ANDRÈ VELLA: Normalment meta jkun hemm an EU-funded project jista’ jkun hemm ammont ta’ flus li l-benefiċjarju jkun irċieva minn qabel, li huwa l-pre-financing. Fil-fatt ħafna drabi li jiġri hu li nofs li jifdal il-benefiċjarju jirċevih fin-nofs tal-proġett filwaqt li n-nofs l-ieħor jirċevih fl-aħħar. Ta’ min jgħid ukoll li dawn l-ammonti ma jinbidlux, jiġifieri jekk għall-grazzja tal-argument għandek programm ta’ €1 biljun, il-€1 biljun se jibqa’ hemmhekk. 

ONOR. TONI BEZZINA: Ejjew inġibu eżempju b’€100 biex ma mmorrux fuq somom kbar.

IS-SUR ANDRÈ VELLA: Kollox sew. Id-differenza hi li minflok ma l-Unjoni Eworpea se tagħtik €3 fil-bidu, se tagħtik €1 biss u r-raġuni hi li qed ikun hemm ħafna savings fl-aħħar. Għalhekk biex ir-requests tal-bidu jkunu aktar realistiċi se jsir dan it-tibdil. Ta’ min jgħid ukoll li dan it-tibdil se jsir biss għal dawn it-tliet snin. Jien qed nassumi li mbagħad se jaraw kif imorru u jaġġustaw accordingly. 

IĊ-CHAIRPERSON: Grazzi. Il-proposta li jmiss hija:

Proposal for a Directive of the European Parliament and of the Council discontinuing seasonal changes of time and repealing Directive 2000/84/EC (Com(2018) 639).

Hawnhekk nitlob lis-Sur Ian Paul Bajada biex jagħmel il-preżentazzjoni tiegħu b’mod konċiż. Nixtieq li jgħidilna għalfejn din il-proposta reġgħet ġiet quddiemna u jekk inbidilx xi ħaġa mill-aħħar darba li ddiskutejnieha.

IS-SUR IAN PAUL BAJADA (Research Analyst): Sur President, din il-proposta reġgħet ġiet quddiemna unikament minħabba li din trid tiġi meqjusa li hi konformi mal-prinċipju tas-sussidjarjetà. Issa ħalli niġi biex nagħti preżentazzjoni konċiża dwar din il-proposta.

Id-direttiva li stabbiliet l-obbligu fuq l-istati membri kollha li jaqilbu għall-ħin tas-sajf fl-aħħar Ħadd ta’ Marzu u li jerġgħu jdawru s-siegħa lura għall-ħin tax-xitwa fl-aħħar Ħadd t’Ottubru daħlet fis-seħħ fl-2001, u għan-numru ta’ snin li l-Unjoni Ewropea bdiet taddotta din is-sistema numru ta’ pajjiżi u oqsma f’diversi setturi bdew iqajmu d-dubju tagħhom dwar kemm is-sistema attwali, jiġifieri kif inhi llum, hija ta’ benefiċċju għas-suq ewlieni u għaċ-ċittadini Ewropej. Għal dan il-għan il-Kummissjoni Ewropea wettqet konsultazzjoni pubblika li fiha rċeviet madwar 4.6 miljun tweġiba, liema tweġibiet 84% minnhom kienu favur li ma tibqax tiddawwar is-siegħa darbtejn fis-sena filwaqt li 16% esprimew ix-xewqa li nżommu l-arranġamenti attwali. 

IĊ-CHAIRPERSON: L-aħħar darba li ddiskutejna din il-proposta l-Onor. Mifsud Bonnici qajjem punt rilevanti fejn staqsa jekk is-surveys li saru sarux b’mod xjentifiku jew jekk aħna lqajniex sempliċement l-informazzjoni. Fil-fatt kien hemm survey li ma kienx wieħed xjentifiku. 

IS-SUR IAN PAUL BAJADA: Issa nagħmel riferenza anke dwar dan aktar ’il quddiem, imma għalissa ħalli nkompli b’dak li kont qed ngħid.

Għaldaqstant il-Kummissjoni Ewropea qed tipproponi li ma jibqax japplika l-bdil staġjonali fil-ħin tal-pajjiżi membri tal-Unjoni Ewropea u li jiġi żgurat li d-deċiżjoni dwar il-ħin standard tal-istati membri tibqa’ kompetenza tagħhom, partikolarment dik rigward jekk jimxux għall-ħin standard li jikkorrispondi għall-ħin tas-sajf tagħhom  b’mod permanenti jew inkella jekk japplikawx il-ħin tax-xitwa tagħhom b’mod permanenti. Il-Gvern Malti, għalkemm għadu ma ħax pożizzjoni formali, għamel eżerċizzju ta’ konsultazzjoni permezz ta’ sistema online, survey xjentifiku u laqgħa tal-MEUSAC. Skont is-survey xjentifiku ... 

IĊ-CHAIRPERSON: Issa hawnhekk ta’ min jirrimarka li kienet tressqet preżentazzjoni quddiem dan il-Kumitat proprju dwar dan u min-naħa tiegħu l-Kumitat diġà ġibed xi konklużjonijiet li ġew ikkomunikati lill-Ministru Helena Dalli bis-saħħa tas-Sur Vella. Pereżempju, aħna għedna li l-ewwel nett il-Kumitat irid jara li, kif qal l-Onor. Carmelo Mifsud Bonnici, is-surveys ikunu xjentifiċi u t-tieni nett naraw x’iridu n-nies.

Jiġifieri jekk qed nifhem sew, illum aħna ma rridu niddeċiedu xejn dwar din il-proposta u rridu biss ngħaddu l-proposta leġiżlattiva mit-test, hux hekk?

IS-SUR IAN PAUL BAJADA: Illum irridu biss ngħaddu din il-proposta mit-test tas-sussidjarjetà, imma jien qed nagħti xi ftit background.

L-eżitu skont is-survey xjentifiku kien li 51.5% tal-popolazzjoni Maltija, 86.1% tal-organizzazzjonijiet ta’ min iħaddem u 95% tal-bdiewa u ta’ dawk li jaħdmu fil-qasam agrikolu jaqblu li l-ħin għandu jkun fiss is-sena kollha. Issa d-deċiżjoni dwar jekk il-pajjiżi jżommux mal-ħin tas-sajf jew mal-ħin tax-xitwa s-sena kollha se tibqa’ f’idejn l-istati membri, u allura fuq din il-parti tal-liġi m’hemmx issues ta’ sussidjarjetà. 

Dwar il-parti l-oħra fejn il-Kummissjoni Ewropea qed tipproponi li jitneħħa t-tibdil doppju fil-ħin, jekk kull pajjiż jideċiedi għal riħu mhux se jintlaħaq l-iskop tal-proposta, li għandha l-għan li taddotta approċċ armonizzat. Għaldaqstant f’dan is-sens hija l-Unjoni Ewropea li trid tirregola, u dan irid isir permezz ta’ tibdil fid-direttiva eżistenti. B’hekk fejn jidħol il-prinċipju tas-sussidjarjetà u proporzjonalità, m’aħniex qed naraw ksur.

Li ridt inżid biss huwa li għalkemm s’issa ma ħarġitx informazzjoni b’mod formali, il-House of Lords se toħroġ a reasoned opinion. Ta’ min jgħid ukoll li mar-rapport jien żidt ukoll informazzjoni dwar ir-raġunijiet li għalihom il-House of Lords qed tagħmel draft ta’ din ir-reasoned opinion li għadha mhijiex uffiċjali. Wieħed irid iżomm f’moħħu wkoll li jista’ jagħti l-kas li minħabba l-Brexit għandek ċans kbir li r-Repubblika Irlandiża se tapplika ħin fiss is-sena kollha filwaqt li Northern Ireland, jekk jibqgħu bil-ħin li jkollhom, se jaqilbu s-siegħa, jiġifieri se jkun hemm ċertu perjodu tas-sena fejn … 

IĊ-CHAIRPERSON: U naturalment din se toħloq diskrepanza li la se tgħin għall-qasam tal-kummerċ u lanqas għall-interaction bejn in-nies.

IS-SUR IAN PAUL BAJADA: Hekk hu sfortunatament.

IĊ-CHAIRPERSON: Kollox sew. Mela b’hekk l-aġenda ġiet eżawrita. Nirringrazzja lil kull min attenda għal din il-laqgħa. Il-Kumitat se jaġġorna għal data u b’aġenda li se jiġu komunikati aktar tard.

Fis-6.40 pm il-Kumitat aġġorna għal data u b’aġenda li jiġu komunikati aktar tard.

